
Niðurstøður av stovnsmetingum og ráðgeving fyri úrvaldar stovnar: 
 
Toskur á Landgrunninum: Ráðgevingin er givin á síðu 9. Sí tó eisini niðanfyri undir ”Felags 
ráðgeving fyri tosk, hýsu og upsa”. 
 
Toskur á Føroyabanka: Ráðgevingin er givin á síðu 10. Sí tó eisini niðanfyri undir ”Felags 
ráðgeving fyri tosk, hýsu og upsa”. 
 
Hýsa undir Føroyum: Ráðgevingin er givin á síðu 11. Sí tó eisini niðanfyri undir ”Felags 
ráðgeving fyri tosk, hýsu og upsa”. 
 
Upsi undir Føroyum: Ráðgevingin er givin á síðu 12. Sí tó eisini niðanfyri undir ”Felags 
ráðgeving fyri tosk, hýsu og upsa”. 
 
Felags ráðgeving fyri tosk, hýsu og upsa:  Fiskidagaskipanin tvinnar veiðutrýstini á teir ymsu 
fiskastovnarnar saman. Hesum má hædd takast fyri, tá tal á døgum verður sett. Í tílíkum 
førum er tað eftir meginregluni um fyrivarni so, at stovnar, sum eru verri fyri, í vissan mun 
gera av, hvussu nógv roynd kann verða eftir stovnum, ið eru betri fyri.  
Toskur og hýsa verða bæði mest veidd við húki, meðan upsi fyri tað mesta verður veiddur í 
meira beinleiðis trolfiskiskapi við nakað av hjáveiðu av toski og hýsu. 
Veiðutrýstið í 2006 fyri tosk á landgrunninum er umleið 30% størri enn tað, ið er tilmælt eftir 
fyrivarnisregluni. Veiðutrýstið fyri hýsu er beint oman fyri fyrivarnis veiðutrýstið, og hóast 
tað ikki í ár var møguligt at rokna veiðutrýstið út fyri upsa, so er stovnurin størri enn í níti-
árunum. 
ICES mælir tí til eina minking í beinleiðis royndini eftir toski og hýsu upp á umleið 25% í 
mun til verandi roynd. Royndin eftir upsa eigur ikki at økjast í mun til nú. Um hjáveiðan av 
toski og hýsu í upsaveiðuni veksur, eigur royndin eftir upsa at minkast samsvarandi. Royndin 
eftir toski á Føroyabanka eigur at minkast niður á støðið í 1996-2002. 
 
Stóri kongafiskur undir Føroym, Íslandi og Eysturgrønlandi : Stovnurin sum heild tykist vera 
hampuliga væl fyri. 1990-árgangurin, ið er góður, er byrjaður at vísa seg í veiðuni undir 
Íslandi, og vil hann halda stovninum væl fyri í nøkur ár. Eingin annar góður árgangur er at 
hóma, so stovnurin vil fara at minka aftur upp á sikt. Mælt verður til, at veiðan í 2007 undir 
Føroyum og Íslandi í mesta lagi verður 37 tús. tons tilsamans. Lagt er upp fyri, at veiðan 
undir Íslandi verður 35 tús. tons og undir Føroyum 2 tús. tons. Undir Eysturgrønlandi verður 
tó mælt til, at eingin beinleiðis veiða eigur at vera, tí eingin vaksin fiskur er eftir har (sí eisini 
síðu 13).  
 
Trantkongafiskur undir Føroyum, Íslandi og Eysturgrønlandi: Stovnurin sum heild tykist vera 
á lágum støði, og undir Eysturgrønlandi er sera lítið til av vaksnum fiski. Við tað at 
Eysturgrønland er uppvakstrarøki hjá øllum trantkongafiski um okkara leiðir, verður mælt til, 
at eingin beinleiðis veiða eigur at vera har. Undir Føroyum og Íslandi tilsamans eigur veiðan 
ikki at fara upp um 22 tús. tons (sí eisini síðu 13). 
 
Trantkongafiskur í Irmingerhavinum og har um leiðir: Stovnurin er illa fyri og í skjótari 
minking, og mælt verður til, at eingin veiða verður loyvd. Framhaldandi eigur at verða fylgt 
við gongdini í stovninum, við at gera kanningar, og fiskiskapurin eigur ikki at verða 
uppafturtikin, fyrr enn greið tekin eru um, at stovnurin er komin fyri seg aftur (sí eisini síðu 
14). 
 
Svartkalvi undir Føroyum, Íslandi, Eysturgrønlandi og á Hatton Bank: Stovnsstøddin er óviss, 
men ábendingar eru um, at stovnurin er søguliga lítil á flestu leiðum. Eingin líkinda tilgongd 
er at hóma. Fyri at fáa stovnin at koma fyri seg aftur, verður mælt til eina so lítla veiðu sum 
møguligt. Sum eina roynd verður mælt til, at veiðan í 2007 í øllum økinum verður undir 15 
tús. tons, og at tað síðan verður fylgt væl við, hvussu stovnurin reagerar upp á hesa veiðu. 

 2



Seinni kunnu so broytingar gerast. Nevnt verður eisini, at tað er umráðandi at tey 3 
strandalondini Føroyar, Grønland og Ísland semjast um eina ætlan fyri, hvussu hesin stovnur 
skal umsitast (sí eisini síðu 15).  
 
Toskur í Barentshavinum: Stovnurin er væl fyri, men veiðutrýstið, ið minkaði nógv árini 
1999-2003, er nú alt ov stórt. Tilgongdin seinastu árini er mett at vera miðal ella undir miðal. 
ICES mælir til, at samanlagda veiðan í 2007 verður minni enn 309 tús. tons (sí eisini síðu 16). 
Ein annar toskastovnur, ið livir inni við land í Noreg, er so illa fyri, at mælt verður til, at 
eingin veiða skal verða loyvd, og at tiltøk skulu setast í verk fyri at loyva honum at koma fyri 
seg aftur. Eisini fyri henda stovnin er veruliga veiðan nógv hægri, enn tað ið verður uppgivið 
til myndugleikarnar. Sama ráðgevingin hevur verið givin síðan 2004.  
 
Hýsa í Barentshavinum: Stovnurin er eftir øllum at døma væl fyri, men orsakað av vánaligum 
veiðutølum (ov lág í mun til veruliga veiðu) og eini endurskoðan av hagtølum ber ikki til at 
meta um neyvu stovnsstøddina og veiðutrýstið. Vøksturin í gýtingarstovninum seinastu árini 
er hendur við eini árligari veiðu upp á 130 tús. tons, og ICES mælir til, at veiðan verður hildin 
undir 130 tús. tons. Rusland og Noreg hava gjørt avtalu um veiðusetning; ICES er í ferð við at 
kanna, um avtalan er í tráð við meginregluna um fyrivarni (sí eisini síðu 17). 
 
Upsi í Barentshavinum: Stovnurin er heilt væl fyri, og veiðutrýstið ikki ov høgt. Tilmælið er, 
at veiðutrýstið verður hildið á einum hóskandi støði svarandi til eina veiðu í 2007 upp á minni 
enn 247 tús. tons (sí eisini síðu 18). 
 
Stóri kongafiskur í Barentshavinum: Stovnurin er á einum søgulligum lágmarki, og eingin 
líkinda tilgongd er at hóma. Síðani 1. jan. 2003 er beinleiðis trolfiskiskapur eftir stóra 
kongafiski ikki loyvdur, fleiri leiðir eru stongar fyri fiskiskapi, og hámark er sett fyri 
hjáveiðuni av stóra kongafiski í øðrum fiskaríum; hesi tiltøk skulu ikki fara úr gildi, fyrr enn 
gýtingarstovnurin er munandi vaksin, og tilgongdin er batnað. ICES metir ikki, at hesi tiltøk 
eru nóg mikið til at forða stovninum at minka enn meira. Mælt verður tí til at halda fram við 
nevndu tiltøkum, og at herða tiltøkini um hjáveiðu í øðrum fiskaríum og serstakliga 
hjáveiðuna av ungfiski í rækjufiskiskapinum (sí eisini síðu 19).  
 
Trantkongafiskur í Barentshavinum: Stovnurin er illa fyri, og eingin líkinda tilgongd er at 
hóma. Síðani 1. jan. 2003 er beinleiðis trolfiskiskapur eftir trantkongafiski ikki loyvdur, fleiri 
leiðir eru stongar fyri fiskiskapi, og hámark er sett fyri hjáveiðuni av trantkongafiski í øðrum 
fiskaríum; hesi tiltøk skulu ikki fara úr gildi, fyrr enn gýtingarstovnurin er munandi vaksin, og 
tilgongdin er batnað. Mælt verður til at halda fram við hesum (sí eisini síðu 19). 
 
Svartkalvi í Barentshavinum: Stovnurin hevur verið á einum lágum støði síðani síðst í 1980-
árunum, men er nu í spakuligum vøkstri, og veiðutrýstið er minni enn langtíðar miðal. 
Tilgongdin hevur verið støðug á einum lágum støði síðani miðskeiðis í 1970-árunum. Fyri at 
tryggja ein framhaldandi vøkstur í stovninum, eigur veiðan í 2007 ikki at fara upp um 13 tús. 
tons (sí eisini síðu 20) . 
 
Toskur undir Íslandi: Stovnurin er í spakuligum vøkstri, men er enn væl undir miðal; 
veiðutrýstið er alt ov stórt, og tilgongdin hevur verið undir og væl undir miðal í fleiri ár. Við 
verandi skipan viðvíkjandi troytan av toskastovninum, t.e. at fiska 25% (í vekt) av  4 ára 
gomlum fiski og eldri, verður veiðan í 2006/2007 mett at verða 187 tús. tons  (sí eisini síðu 
21). 
 
Hýsa undir Íslandi: Stovnurin hevur verið í stórum vøkstri síðani 2001 og er nú heilt væl fyri. 
Hetta er tí at árgangirnir síðan 1998 hava verið væl yvir miðal (tó 2001 árgangurin 
undantikin), og 2003 árgangurin er søguliga stórur. Veiðutrýstið, ið hevur verið minkandi í 
nøkur ár, er nú vaksið aftur upp um tilætlaða veiðutrýstið, og er tí ov høgt. Mælt verður til, at 

veiðutrýstið verður minkað svarandi til eina veiðu í 2006/2007 upp á minni enn 112 tús. tons 
(sí eisini síðu 22). 
 
Upsi undir Íslandi: Gýtingarstovnurin hevur verið í vøkstri seinastu árini vegna sera góða 
tilgongd og er nú væl fyri; men veiðutrýstið er í hægra lagi. Mælt verður til at minka 
veiðutrýstið niður á eitt meira hóskandi støði svarandi til eina heildarveiðu í 2007 upp á minni 
enn 81 tús. tons (sí eisini síðu 23). 
 
Summargýtandi sild undir Íslandi: Hóast analytiska stovnsmetingin (VPA) ikki varð góðkend, 
so vísa yvirlitskanningar, at stovnurin er vaksin síðani 1987. Av tí at yvirlits-kanningarnar eru 
óvissar, og at eingin verulig stovnsmeting er gjørd, mælir ICES til, at veiðan í 2007 í mesta 
lagi verður 110 tús. tons, svarandi til mest loyvdu veiðina fyri trý tey seinastu árini (sí eisini 
síðu 24). 
 
Toskur undir Grønlandi (bæði Eystur- og Vestur-grønlandi): Eins og seinasta ár mælir ICES 
til, at eingin veiða eigur at verða loyvd, fyrr enn bæði stovnur og tilgongd eru munandi økt. 
Ein ætlan eigur at verða gjørd, so at møguligir komandi góðir árgangir verða spardir mest 
møguligt. Ætlanin skal eisini tryggja, at gýtingarfiskur inni við land verður vardur (sí eisini 
síðu 25). 
 
Blálonga um okkara leiðir (ICES økini Vb, VI og VII) : Stovnurin er heilt illa fyri. Eingin 
beinleiðis veiða eigur at verða loyvd, og tiltøk eiga at verða sett í verk fyri at gera hjáveiðuna 
av blálongu í blandaðum fiskiskapi so lítla sum gjørligt. Fleiri gýtingarleiðir eru stongdar í 
gýtingartíðini, og aðrar eiga at verða friðaðar aftrat (sí eisini síðu 26). 
 
Longa undir Føroyum: Hóast veiða upp á roynd hevur verið væl minni enn í sjeyti-árunum, so 
kvinkast hon uppeftir, og stovnurin tykist hampuliga væl fyri. Eins og í fjør verður mælt til at 
halda royndini á sama støði sum nú (sí eisini síðu 27) .  
 
Brosma um okkara leiðir (ICES økini IIIa, Iva, Vb, VI, VII, VII, IX, XII og XIV): Vegna 
óvissu um, hvussu nógvir stovnar av brosmu eru, er brosma frá nógvum leiðum savnað 
saman, og ráðgevingin verður givið fyri øll øki saman. Samstundis verður tó sagt, at m.a. 
brosman undir Føroyum kundi verðið viðgjørd fyri seg. Hetta skulu kanningar gera av. Við 
støði í veiðu upp á roynd fyri ymisk øki (síða 30) verður mett, at stovnurin ikki er væl fyri. 
Hóast seinasta tilmælið var at minka royndina eftir brosmu 30% (í mun til 1998-støðið), so er 
lítil og eingin bati at hóma. Mælt verður til at minka royndina 30% í mun til 2005, at avmarka 
heildarveiðuna til 5 tús. tons og at fylgja væl við gongdini í stovninum (sí eisini síðu 28). 
 
Langasporl um okkara leiðir (ICES økini Vb, VI, VII og XIIb): Hóast nøgdin (og 
stovnsuppbýtið) av langasporli er sera óviss, so tykist stovnurin ikki at  vera væl fyri. Mælt 
verður til at minka royndina eftir langasporli 50% í mun til støðið í 1990-1996. Hetta er ætlað 
at svara til eina minking í heildarveiðu upp á 50% í hesum tíðarskeiði ella eitt veiðustøði í 
2007 upp á 6 tús. tons (sí eisini síðu 29).  
 
Stinglaksur um okkara leiðir (ICES økini Vb, VI, VII og XIIb): Hóast nøgdin (og stovns-
uppbýtið) av stinglaksi er sera óviss, so tykist stovnurin ikki at vera væl fyri. Mælt verður til 
at royndin eftir stinglaksi verður sum støðið í 1990-1996, svarandi til eina heildarveiðu upp á 
ikki meira enn 3.5 tús. tons (sí eisini síðu 30).  
 
Gulllaksur um okkara leiðir (ICES økini I, II, IIIa, IVa, Vb, VI, VII, VIII, IX, X, XII og 
XIV): Stovnsuppbýtið og nøgdir av gulllaksi er sera óviss. Gulllaksur er sera viðbrekin og 
tolir ikki eitt stórt veiðutrýst. Torført er at geva nakað ávíst tilmæli í tílíkum førum, og  ICES 
mælir til, at royndin ikki sleppur at vaksa, fyrr enn taltilfar er tøkt, ið greitt vísir, at stovnurin 
tolir hendan vøkstur í roynd (sí eisini síðu 31). 

Búrfiskur: Stovnsuppbýtið í Norður-Atlantshavinum er óvist. Vestan fyri Skotland og Írland 
er veiðan minkað niður í nærum einki, og sama mynstur er nógvastaðni: veiðan veksur nógv í 
fyrstuni og minkar so líka skjótt aftur. Yvirhøvur tola búrfiskastovnar bert eitt sera lítið 
veiðutrýst. Í løtuni er ikki møguligt at umsita fiskiskap eftir búrfiski burðardygt. Mælt verður 
til, at eingin fiskiskapur skal vera eftir búrfiski, og at hjáveiða av búrfiski í øðrum 
fiskiskapum skal minkast mest møguligt. 
 
 
 
 
Nógvir aðrir stovnar vórðu viðgjørdir á fundinum, m.a. allir stovnar í Eystrasalti, sild 
og brislingur í Norðsjónum og har um leiðir og állur. Um áhugi er fyri at fáa nærri at 
vita um hesar stovnar, ber til at fara inn á heimasíðuna hjá ICES (www.ices.dk). Eisini 
ber til at seta seg í samband við høvundan til hesa frágreiðing. 

Inngangur 
 
ICES er ráðgevandi stovnur hjá strandalondum og millumlanda felagsskapum. Nakrir 
fyrispurningar eru standandi ár undan ári, serliga at meta um støðuna í teimum ymisku 
stovnunum, hvussu teir verða troyttir og geva útlit fyri veiðu og stovnsstøddum. Umframt fær 
ICES serfyrispurningar.  
 
Nøkur ofta nýtt hugtøk: Veiðutrýst er eitt mát fyri, hvussu nógvir fiskar í tali verða fiskaðir 
um árið burtur úr stovninum; í hesi frágreiðing er veiðutrýstið fyri summar stovnar eisini 
givið upp sum prosent. Tilgongd er nøgdin av fiski av einum ávísum stovni í tali, tá fiskurin 
er so gamal, at hann vanliga byrjar at vísa seg í fiskiskapinum; fyri tosk og hýsu undir 
Føroyum er tað talið av 2-ára gomlum fiski. Gýtingarstovnur er nøgdin av fiski í einum 
stovni, ið er gýtingarførur; í hesi frágreiðing verður hann givin upp í vekt (tons). Veiða og 
landing er nøgd av fiski í vekt, ið verður veidd/landað; uppií veiðu er eisini fiskur, ið verður 
blakaður útaftur ella á annan hátt ikki verður avreiddur, og tískil ikki er at finna í hagtølum. 
Roynd (eisini nevnd veiðuorka) er eitt mát fyri, hvussu hart verður fiskað, t.d. tal á 
fiskidøgum, troltímum, húkum, snellum, gørnum.  
 
Ráðgevingin hjá ICES tekur støði í sonevndu fyrivarnismeginregluni. Í stuttum verður hetta 
gjørt á tann hátt, at tað fyri hvønn stovn eru skotin upp nøkur sonevnd fyrivarnis 
tilvísingarvirði (“Precautionary Reference Points”) viðvíkjandi stødd á gýtingarstovni (t.e. 
Bpa) og stødd á veiðutrýsti (t.e. Fpa). Í høvuðsheitunum eru tey funnin við støði í 
tilvísingarvirðum, ið hava verið nýtt áður, og so er lagt upp fyri óvissum í hesum virðum. T.d. 
ber í fleiri førum til at vísa, at um gýtingarstovnurin fer niður um eitt ávíst minstavirði, so eru 
møguleikarnir smáir fyri at fáa góða tilgongd til stovnin. Stovnurin eigur tí at vera størri enn 
hetta virðið, ið nevnist Blim. Fyri aðrar stovnar ber ikki til at ávísa eitt tætt samband millum 
tilgongd og gýtingarstovn, men tað er greitt, at neyðugt er at hava eina ávísa nøgd av 
gýtingarfiski fyri at fáa eina líkinda tilgongd; í tílíkum førum verður Blim sett at vera ájavnt tí 
minstu støddini á gýtingarstovni, ið er vorðin skrásett. Til ber eisini at finna, nær veiðutrýstið 
er vorðið so stórt (Flim), at stovnurin vil minka niður um Blim.  Av tí at óvissur eru í 
metingunum av stovnsstøddum og veiðutrýsti, so er skilabest at leggja upp fyri hesum 
óvissum. Hvussu nógv, ið eigur at verða lagt aftrat, velst um, hvussu stóra óvissu ein torðir at 
liva við. Hetta eiga teir stýrandi myndugleikarnir at gera av, men ICES skýtir tó nøkur 
vegleiðandi virði upp. Høvuðssjónarmiðið er, at ein og hvør stýring av fiskiskapi skal vera so, 
at gýtingarstovnurin heldur seg oman fyri nevnda Bpa, og at veiðutrýstið verður hildið niðan 
fyri Fpa.  
Sjálv frágreiðingin hjá ICES er øðrvísi í ár enn áður. Fyri hvørt økið, t.d. Føroya-økið, verður 
givið eitt yvirlit yvis hav og umhvørvi, yvir fiskiskap og flota og yvir støðuna í teimum ymsu 
stovnunum. Eisini er yvirlit yvir ráðgevingina, har hædd verður tikin fyri, um talan er um 
blandaðan fiskiskap. Ein samandráttur av, hvussu fiskiskapurin verður reguleraður, er eisini 
við. Umframt yvirlitið, er enn sum áður ein gjøgnumgongd av teimum einstøku stovnunum 
sær. Men nú verður ráðgevingin givin bæði í mun til fyrivarnis tilvísingarvirði, og í mun til 
veiðusetningar, um tílíkir finnast. Roynt verður so vítt møguligt at hava umhvørvið við í 
ráðgevingini. 
 
Fyri stovnar, har eingin verulig stovnsmeting er gjørd, eru fyrivarnis tilvísingarvirði skotin 
upp við støði í tíðarserium av veiðu upp á roynd (U), ið sum kunnugt eru mát fyri 
stovnsstødd. Tilvísingarvirðið Upa fyri stovnsstødd verður roknað sum 50% av tí hægsta 
virðinum, Umax (í ávísum førum tó sum 60% av Umax). Veiðan upp á roynd eigur tí ikki at fara 
niður um Upa. 
 
Í yvirlitinum fyri økini verða nýtt ávís lyklaorð fyri, hvussu stovnarnir eru fyri, sí talvuna 
niðanfyri. 
Gýtingarstovnur (B) í mun til Veiðutrýst (F) í mun til Veiðutrýst (F) í mun til Veiðutrýst (F) í mun til 

fyrivarnis tilvísingarvirði fyrivarnis tilvísingarvirði mestu langtíðarveiðu veiðusetning (Ftarget) 

Fult førur at framleiða góðar 
árgangir 

 (um B > Bpa) 

Troyttur burðardygt 

(um F < Fpa) 

Undirveiddur 

 (um F < Fy) 

 Bert um B > Bpa 

Minni enn 
veiðusetningur 
(um F < Ftarget) 

Í øktum vanda 

(um Blim < B < Bpa) 

Í øktum vanda 

(um Flim > F > Fpa 

Hóskandi 
(um F  Fy) 
Bert um B > Bpa 

Hóskandi 
(um F er nær við 
Ftarget) 

Minkaður førleiki at 
framleiða góðar árgangir 

(um B < Blim) 

Ikki troyttur burðardygt  

(um F > Flim) 

Ovveiddur 
(um F> Fy) 

Størri enn 
veiðusetningur 
(um F > Ftarget) 

 
 
Í umrøðuni av teimum ymsu stovnunum verður byrjað við nøkrum almennum viðmerkingum 
um støðuna í stovninum í mun til nevndu tilvísingarvirði; hesar orðingar eru broyttar nú í mun 
til áður, tí tær kundu misskiljast og vórðu í fleiri førum nýttar skeivt av summum 
felagsskapum til at lýsa ávísar stovnar at vera í vanda fyri at doyggja út. 
Ikki alt verður nýtt í hesi stuttu føroysku útgávuni, men hesir møguleikar eru: 
 
Gýtingarstovnurin 
 

• Gýtingarstovnurin oman fyri Bpa (SSB>Bpa: Stovnurin er fult førur fyri at framleiða 
góða tilgongd. 

• Gýtingarstovnurin minni enn Bpa men størri enn Blim (Blim<SSB<Bpa): Vandi er fyri, at 
stovnurin ikki klárar at framleiða góða tilgongd. 

• Gýtingarstovnurin minni enn Blim (SSB<Blim): Stovnurin er ikki førur fyri at framleiða 
góða tilgongd. 

 
Veiðutrýstið 
 

• Veiðutrýstið minni enn Fpa (F < Fpa): Stovnurin verður troyttur burðardygt. 
• Veiðutrýstið størri enn Fpa men minni enn Flim (Flim < F<Fpa): Stovnurin í vanda fyri 

ikki at verða troyttur burðardygt. 
• Veiðutrýstið størri enn Flim (F>Flim): Stovnurin verður ikki troyttur burðardygt. 

 
Gjørt skal verða vart við, at endaliga tilmælið frá ICES ikki er liðugt skrivað enn. Tískil 
kunnu onkrar smávegis villur vera bæði í hesi frágreiðing og í fyribilstilmælinum frá ICES.  
 
 
Bert fyri teir føroysku stovnarnar og nakrar úrvaldar stovnar aftrat eru bæði tekstur og myndir 
vísandi úrslit frá stovnsmetingunum 2006. Fyri aðrar stovnar eru bert myndir vísandi úrslit frá 
stovnsmetingunum 2006, og fyri onkran einstakan eru bert omanfyri standandi niðurstøður. 

Á summum myndum eru vatnrættar linjur, ið merkja: 
 
Tilgongd:   Miðal tilgongd fyri alt tíðarskeiðið. 
 
Heildarveiða:    Miðal veiða fyri alt tíðarskeiðið. 
 
Gýtingarstovnur:  Blim (niðara linjan) og Bpa (ovara linjan) 
 
Veiðutrýst: Fpa (niðara linjan) og Flim (ovara linjan); fyri tosk, hýsu            og 

upsa undir Føroyum er umframt ein triðja linja, ið vísir tað í lógini 
um vinnuligan fiskiskap tilætlaða miðal veiðutrýstið 
(veiðusetningurin). Fyri tosk er hendan linjan í miðjuni, meðan hon 
fyri hýsu og upsa er ovast. 

 
 
 
 
Vert at  leggja merki til 
 
ICES er í fer við at endurskoða verandi tilvísingarvirði. Hetta arbeiðið hevur verið í gongd í 
fleiri ár. Ætlanin er at fullføra tað í 2007-2008. Broytingar kunnu væntast, m.a. fyri føroysku 
stovnarnar. 

Toskur á Landgrunninum. Stovnurin er í ár mettur at vera so lítil, at vandi er fyri, at hann 
ikki  klárar at framleiða góða tilgongd. Veiðutrýstið er so stórt, at vandi er fyri, at tað ikki er 
burðardygt. Tað hevur verið størri enn Fpa síðani 1996. Gýtingarstovnurin hevur verið minni 
enn Bpa (40 tús. tons) síðan 2004, men tykist vera í spakuligum vøkstri aftur. Við verandi 
veiðutrýsti (mett til 0.46 (34%) í 2005) vil hann í 2007 og 2008 verða ávikavist 30 og 35 tús. 
tons. Í mun til verandi veiðutrýst eru Fpa =  0.35 (27%) og Flim = 0.68 (45%). 1999-árgangurin 
er  góður, meðan árgangirnir eftir tað eru undir miðal. 
ICES metir, at um gýtingarstovnurin skal koma upp um Bpa í 2008, so má veiðutrýstið minkast 
50%. ICES mælir til, at ein ætlan verður gjørd fyri at fáa stovnin at koma fyri seg aftur. Í 
fyrsta lagi eigur royndin at minkast eini 25%, og so skal verða fylgt væl við gongdini í 
stovninum fyri at vita, um hetta er nóg mikið.  
Verandi skipan í Føroyum við stongdum leiðum og einum ávísum tali á fiskidøgum hjá 
flotanum er ætlað at virka so, at veiðutrýstið á tosk í miðal liggur um 0.45 (33%). ICES hevur 
skotið upp, at Fpa eigur at vera 0.35 (27%) og metir tí, at F = 0.45 (33%) ikki er í tráð við 
fyrivarnismeginregluna. Verandi veiðutrýst er mett til 0.46 (34%) og tískil væl oman fyri 
hetta tilætlaða veiðutrýstið, men á leið tað sama sum tilætlaða veiðutrýstið. Fyribils kanningar 
hjá ICES tíða uppá, at upp á sikt er bert lítil vandi fyri, at tilætlaða veiðutrýstið ikki er 
burðardygt.  
Neyvt samband tykist vera millum gróður í sjónum og veiðutrýst fyri tosk. Í árum við góðum 
gróðri eru tilgongd og vøkstur eisini í miðal góð, og nóg mikið av føði er í sjónum. Umvent er 
í árum við vánaligum gróðri. Hetta sæst eisini aftur á veiðuevnunum hjá línu, tí toskurin 
(serliga 5 ár og eldri) tekur nógv lættari, tá mangul er upp á náttúrliga føði. Av tí at megin-
parturin av toskinum verður fiskaður við húki, so økist veiðutrýstið, tá gróðurin er lítil. Um 
samstundis bæði tilgongd og vøkstur hjá toski eru undir miðal, kann hetta fáa stovnin at 
minka skjótt; dømi um hetta eru seinastu árini. Mælt verður til at taka tílík viðurskifti við í 
umsitingini av toskaveiðuni. M.a. verður sagt, at um eitt longri tíðarskeið kemur við 
vánaligum gróðri o.t., so eigur dagaskipanin at verða endurskoðað. 

Mynd 1. Stovnsmetingar 2006 av toski á Landgrunninum. 
(Gult merkir mett virði)

Toskur á Føroyabanka. Tað ber í løtuni ikki til neyvt at meta um stovnsstøddina á 
Føroyabanka, men við støði í yvirlitstrolingum er stovnurin tó eftir øllum at døma í minking. 
Veiðutrýstið hevur verið hóskandi í fleiri ár, men vaks í 2003 og 2004 munandi, og hóast tað 
minkaði í 2005, so er tað eftir øllum at døma ikki burðardygt. Sum tað sæst á myndunum 
niðanfyri, so var nýtta dagatalið á bankanum dupult so stórt í 2003 sum árini fyri, og hóast 
nakað minni aftur í 2004 og 2005, so er tað tó enn søguliga høgt. Stovnurin er sera viðbrekin 
yvir fyri ov stórari roynd, og verandi dagatal er helst ov stórt til at vera burðardygt. 
  
ICES mælir til, at royndin verður minkað niður á støðið í 1996-2002.Somuleiðis verður mælt 
til, at gýtingarfriðingarnar halda fram. 
 
Av tí tað er loyvt at fiska á Bankanum og á Landgrunninum á sama túri, er tað trupult at fáa 
røtt tøl fyri veiðuna fyri hvørt økið sær. Toskastovnarnir á Landgrunninum og á Føroyabanka 
eru ymiskir, og tí er neyðugt, at veiðutølini ikki koma í bland, um neyvar stovnsmetingar og 
tilmæli fyri teir báðar toskastovnarnar skulu gerast. Uppgerðin av veiðutølum má tí fáast í rætt 
lag.  

Hýsa undir Føroyum. Stovnurin er væl fyri og fult førur fyri at framleiða góða tilgongd. 
Veiðutrýstið er tó í hægra lagi, og stovnurin tí í vanda fyri ikki at vera troyttur burðardygt. 
Gýtingarstovnurin hevur verið væl fyri í fleiri ár, og er í 2006 mettur til 83 tús. tons og tískil 
væl oman fyri Bpa upp á 55 tús. tons. Høvuðsorsøkin til hetta er góð tilgongd, har m.a. 1999 
árgangurin er nógv  tann størsti, vitan er um. Veiðutrýstið í 2005 er mett til 0.26 (21%) og 
tískil beint oman fyri Fpa upp á 0.25 (20%), men væl minni enn Flim upp á 0.40 (30%). 
Tilgongdin seinastu árini er mett at vera lítil, og av tí at vøksturin á hýsu ikki er góður fyri 
tíðina, vil gýtingarstovnurin minka skjótt. 
  
Fyri at halda gýtingarstovninum oman fyri Bpa í 2008, mælir ICES til, at royndin  verður 
minkað umleið 24% í 2007.  
 
Verandi skipan í Føroyum við stongdum leiðum og einum ávísum tali á fiskidøgum hjá 
flotanum er ætlað at virka so, at veiðutrýstið á hýsu í miðal liggur um 0.45 (33%). ICES hevur 
skotið upp, at Fpa eigur at vera 0.25 (20%) og metir tí, at F = 0.45 (33%) ikki er í tráð við 
fyrivarnismeginregluna. Verandi veiðutrýst er mett til 0.26 (21%) og tí minni enn hetta 
tilætlaða veiðutrýstið. 
 
Eins og fyri tosk tykist neyvt samband vera millum gróður í sjónum og veiðutrýst hjá hýsu. Í 
árum við góðum gróðri eru tilgongd og vøkstur eisini í miðal góð, og nóg mikið av føði er í 
sjónum. Umvent er í árum við vánaligum gróðri. Hetta sæst eisini aftur á veiðuevnunum hjá 
línu, tí hýsan tekur nógv lættari, tá mangul er upp á náttúrliga føði. Av tí at meginparturin av 
hýsuni verður fiskað við húki, so økist veiðutrýstið, tá gróðurin er lítil. Um samstundis bæði 
tilgongd og vøkstur hjá hýsu eru undir miðal, kann hetta fáa stovnin at minka skjótt; dømi um 
hetta eru seinastu árini. Mælt verður til at taka tílík viðurskifti við í umsitingini av 
hýsuveiðuni. M.a. verður sagt, at um eitt longri tíðarskeið kemur við vánaligum gróðri o.t., so 
eigur eigur dagaskipanin at verða endurskoðað. 
 

Mynd 3. Stovnsmetingar 2006 av hýsu undir Føroyum 
(Gult merkir mett virði)

Upsi undir Føroyum. Vegna ávísar lívfrøðiligar umstøður, serliga tann sera lítli vøksturin av 
upsa, sum hevur verið seinastu árini, er ikki møguligt at gera tær vanligu stovnsmetingarnar 
og tískil er stovnsstøddin ókend. Men, yvirlitstrolingar og veiða upp á roynd hjá partrolarum 
benda á, at stovnurin er væl fyri. 
 
ICES mælir til, at verandi roynd ikki fær loyvi at vaksa.Víðari verður sagt, at umhugsað eigur 
at vera at tillaga royndina soleiðis, at veiðan ikki verður meira enn eini 40 tús. tons. 
Gýtingarfriðingin av upsa eigur at halda fram.  
 
Verandi skipan í Føroyum við stongdum leiðum og einum ávísum tali á fiskidøgum hjá 
flotanum er ætlað at virka so, at veiðutrýstið á upsa í miðal liggur um 0.45 (33%). ICES hevur 
skotið upp, at Fpa eigur at vera 0.35 (27%) og metir tí, at F = 0.45 (33%) ikki er í tráð við 
fyrivarnismeginregluna. Men ICES hevur enn ikki gjørt fullfíggjaða meting av skipanini í 
mun til Blim. 
 Av tí at upsi serliga verður fiskaður við troli, er ikki slíkt samband millum gróður í sjónum 
og veiðutrýst eftir upsa, sum greitt er frá omanfyri viðvíkjandi toski og hýsu. 

Mynd 4. Ovara mynd vísir heildarveiðu, niðara mynd vísitøl fyri stovnsstødd frá 
yvirlitstrolingum og veiðu upp á roynd frá partrolarum. 

Kongafiskur undir Føroyum, Íslandi og Eysturgrønlandi. Ráðgevingin fyri bæði stóra 
kongafisk og trantkongafisk eru á síðu 2. 
 
 

Mynd 5A. Heildarveiða av stóra kongafiski undir Føroyum, Mynd 5B. Heildarveiða av trantkongafiski undir Føroyum, 
Íslandi, Eysturgrønlandi og Rockall-/Hattonbanka (alt økið) Íslandi, Eysturgrønlandi og Rockall-/Hattonbanka (alt økið)
síðani 1978. Eisini er heildarveiðan undir Føroyum víst. síðani 1978. Eisini er heildarveiðan undir Føroyum víst.

 

Mynd 5C. Heildarveiða av kongafiski undir Føroyum, Íslandi, 
Eysturgrønlandi og Rockall-/Hattonbanka (alt økið) síðani 
1903. Eisini er heildarveiðan undir Føroyum víst.
(Bert botnfiskur).

Kongafiskur í Irmingerhavinum. Ráðgevingin er á s. 2. 
 
 
 

 

Mynd 6. Landingar av trantkongafiski úr Irmingerhavinum
og har um leiðir, eisini NAFO øki, síðani 1982.

Svartkalvi undir Føroyum, Íslandi og Eysturgrønlandi. Rágevingin er á síðu 2. Her verða 
bert veiðutøl givin. Legg til merkis, at veiðan undir Føroyum er minkað niður á eitt lágt støði. 

 
 
 
 

 

Mynd 7. Stovnsmetingar 2006 av svartkalva undir Føroyum, 
Íslandi og Eysturgrønlandi. 

Toskur í Barentshavinum. Mynd 8 vísir yvirlit yvir stovnsmetingina í ár. Fyrivarnis 
tilvísingarvirðini eru hesi: Bpa = 460 tús. tons, Blim = 220 tús. tons, Fpa = 0.40 og Flim = 0.74. 
 
Stovnurin er væl fyri, men veiðutrýstið, ið minkaði nógv árini 1999-2003, er nú alt ov stórt, 
ájavnt við Flim. Tilgongdin seinastu árini er mett at vera miðal ella undir miðal. Rusland og 
Noreg hava gjørt avtalu um veiðusetning, ið svarar eina veiðu í 2007 upp á 366 tús. tons. 
ICES hevur áður mett, at avtalan er í tráð við meginregluna um fyrivarni, men tá varð roknað 
við, at øll veiðan bleiv givin upp upp til myndugleikarnar. Í 2005 er mett, at eini 35% 
ikki er givin upp. ICES mælir tí til, at troytanin av hesum stovni skal vera í trá við 
meginregluna um fyrivarni, og at veiðan í 2007 skal vera minni enn 309 tús. tons; tá 
er alt uppií.   
 

 

 
Mynd 8. Stovnsmetingar 2006 av toski í Barentshavinum 

Hýsa í Barentshavinum. Mynd 9 vísir yvirlit yvir stovnsmetingina í ár. Fyrivarnis 
tilvísingarvirðini eru hesi: Bpa = 80 tús. tons, Blim = 50 tús. tons, Fpa = 0.35 og Flim = 0.49. 
Ráðgevingin er á síðu 3. 
 
 

 
Mynd 9. Stovnsmetingar 2006 av hýsu í Barentshavinum.

Upsi í Barentshavinum. Mynd 10 vísir yvirlit yvir stovnsmetingina í ár. Fyrivarnis 
tilvísingarvirðini eru hesi: Bpa = 220 tús. tons, Blim = 136 tús. tons, Fpa = 0.35 og Flim = 0.58. 
Ráðgevingin er á síðu 3. 
 
 

 
Mynd 10. Stovnsmetingar 2006 av upsa í Barentshavinum.

Kongafiskur í Barentshavinum. Mynd 11 vísir yvirlit yvir heildarveiðuna. Ráðgevingin er á 
síðu 3. 
 
 
 

 

Mynd 11 A. Veiða av stóra kongafiski síðan 1908.

Mynd 11 B. Veiða av trantkongafiski síðan 1965.

Mynd 11. Heildarveiða av kongafiski í Barentshavinum.

Svartkalvi í Barentshavinum. Mynd 12 vísir yvirlit yvir stovnsmetingina í ár. Eingi 
fyrivarnis tilvísingarvirði eru enn fyri hendan stovnin. 
Ráðgevingin er á síðu 3. 
 
 

Mynd 12. Stovnsmetingar 2006 av svartkalva í Barentshavinum

Toskur undir Íslandi. Mynd 13 vísir yvirlit yvir stovnsmetingina í ár. Eingi fyrivarnis 
tilvísingarvirði er enn fyri hendan stovnin. Fiskiskapurin verður reguleraður, við at TAC 
verður ásett áhvørjum ári eftir eini sonevndari veiðureglu („Harvest Control Rule“). TAC fyri 
eitt fiskiár verður roknað soleiðis: a) Miðalvirðið av nýggjastu stovnsmetingini og henni frá 
árinum undan verður funnið, t.e. samanlagda vektin av øllum fiskum aldur 4 og eldri og b) 
TAC er so 25% av hesi miðal stovnsstødd. Men umframt sigur veiðureglan, at TAC kann ikki 
broytast meira enn 30 tús. tons frá einum ári til annað. Hetta skal eftir ætlan upp á sikt tryggja, 
at veiðutrýstið verður um 0.40 (30%). Sum myndin niðafyri vísir, so er hetta ikki eydnast enn. 
Ráðgevingin er á síðu 3. 
 
 
 

Mynd 13. Stovnsmetingar 2006 av toski undir Íslandi

Hýsa undir Íslandi. Mynd 14 vísir yvirlit yvir stovnsmetingini í ár. Bert eitt fyrivarnis 
tilvísingarvirði er sett enn fyri hendan stovnin: Fpa = 0.47. 
Ráðgevingin er á síðu 3. 
 
 

Mynd 14. Stovnsmetingar 2006 av hýsu undir Íslandi

Upsi undir Íslandi. Mynd 15 vísir yvirlit yvir stovnsmetingina í ár. Fyrivarnis tilvísingar-
virðini eru hesi: Bpa = 150 tús. tons, Blim = 90 tús. tons, Fpa = 0.3; Flim er ikki sett enn. 
Ráðgevingin er á síðu 4. 
 
 
 

Mynd 15. Stovnsmetingar 2006 av upsa undir Íslandi

Summargýtandi sild undir Íslandi. Vegna trupulleikar við grundtølunum til 
stovnsmetingina var ikki møguligt at gera eina vanliga stovnsmeting í ár. Niðanfyri eru tí bert 
víst veiðuhagtøl (ovara mynd) og vísitøl fyri 4 ára gamla sild og eldri frá yvirlitskanningum  
(niðara mynd), sí  mynd 16.  
 
Ráðgevingin er á síðu 4. 

Toskur undir Grønlandi (bæði Eystur- og Vestur-grønlandi): Stovnurin verður býttur í 
tvey, annar er inni við land og hin útiá, bæði eystan- og vestanfyri. Lítil vitan er um 
stovnsstødd og veiðutrýst fyri toskin inni við land annað enn, at veiðan seinastu trý árini er 
komin upp á eini 5 tús. tons. Stovnurin av tí ytra toskinum er við støði í yvirlitskanningum er 
seinastu árini vaksin til støðið fyrst í áttati-árunum t. Men enn er langt frá tí, hann áður hevur 
verið. Til samanberingar var hann seinast í fimti-árunum størri enn 1 mió. tons. Annars eru 
umstøðurnar góðar hjá toskinum, bæði viðvíkjandi hita og føði (rækjur), og sæst hetta aftur í 
betri vøkstri, og at hann nú gerst skjótari kynsbúgvin enn seinastu árini. Umframt benda 
kanningar á, at 2003-árgangurin er rættuliga góður, kanska sum tann frá 1984.  
 
Heildarveiðan síðani 1955 (ovast) og úrslit frá yvirlitstrolingum (niðast) er víst á mynd 17.  
 
Ráðgevingin er á síðu 4. 

Blálonga um okkara leiðir (ICES økini Vb, VI og VII). Mynd 18 vísir yvirlit yvir 
heildarveiðuna undir Føroyum og á øllum leiðum. Ráðgevingin er á síðu 4. 

Longa undir Føroyum. Mynd 19 vísir yvirlit yvir heildarveiðuna undir Føroyum (ovast) og 
veiðu upp á roynd (niðast).  
Ráðgevingin er á síðu 4. 

Brosma um okkara leiðir (ICES økini IIIa, Iva, Vb, VI, VII, VII, IX, XII og XIV). Mynd 
20 vísir yvirlit yvir heildarveiðuna undir Føroyum og á øllum leiðum (ovast) og veiðu upp á 
roynd hjá norskum línuskipum á ymsum leiðum (niðast). Ráðgevingin er á síðu 4. 

Langasporl um okkara leiðir (ICES økini Vb, VI, VII og XIIb). Mynd 21 vísir yvirlit yvir 
heildarveiðuna undir Føroyum (Vb) og á øllum leiðum.  
Ráðgevingin er á síðu 4. 
 
 
 

Mynd 21. Heildarveiða av langasporli undir Føroyum
og á øllum leiðum tilsamans.

Stinglaksur um okkara leiðir (ICES økini Vb, VI, VII og XIIb). Mynd 22 vísir yvirlit yvir 
heildarveiðuna undir Føroyum og á øllum leiðum.  
Ráðgevingin er á síðu 4. 
 
 
 

Mynd 22. Heildarveiða av stinglaksi undir Føroyum
og á øllum leiðum tilsamans.

Gulllaksur um okkara leiðir (ICES økini I, II, IIIa, IVa, Vb, VI, VII, VIII, IX, X, XII og 
XIV). Mynd 23 vísir yvirlit yvir heildarveiðuna undir Føroyum og á øllum leiðum.  
Ráðgevingin er á síðu 4. 

